
ABSTRAK 

 

 

Masalah kesihatan mental berada pada tahap yang membimbangkan kerana semakin 

banyak kes bunuh diri telah dilaporkan sama ada di dalam atau luar negara. Masalah 

kesihatan mental berlaku pada semua peringkat umur, termasuk pelajar yang 

melanjutkan pengajian di institusi pengajian tinggi. Sehubungan itu, kajian ini 

bertujuan untuk membangunkan sebuah kerangka kesihatan mental bagi pelajar 

dalam bidang kejuruteraan dan teknologi. Pembangunan kerangka tersebut 

merangkumi penerokaan konstruk kesihatan mental, pengenalpastian faktor-faktor 

yang mempengaruhi kesihatan mental, serta penentuan kaedah yang berkesan untuk 

mengatasi masalah kesihatan mental dalam kalangan pelajar. Dalam kajian ini, reka 

bentuk kajian yang digunakan adalah kaedah gabungan (Exploratory Sequential 

Mixed Method) yang melibatkan pendekatan kualitatif, iaitu kaedah analisis sorotan 

kajian, dan kaedah Fuzzy Delphi, serta pendekatan kuantitatif iaitu kaedah tinjauan 

dengan menggunakan borang soal selidik. Pelajar yang mengikuti program sarjana 

muda dipilih secara rawak muda yang terdiri daripada Malaysia Technical University 

Network (MTUN) sebagai sampel kajian. Secara spesifiknya, pada fasa kualitatif, 

seramai 14 orang responden telah terlibat, dan bagi fasa kuantitatif pula, seramai 569 

orang responden telah menyertai proses tinjauan ini. Data kualitatif dianalisis dengan 

menggunakan analisis tematik, manakala data kuantitatif pula dianalisis dengan 

menggunakan statistik inferensi yang melibatkan analisis regresi dan kolerasi. 

Setelah menjalankan analisis andaian regresi, 44 orang responden disingkirkan, 

hanya 525 orang responden diambil kira untuk penganalisisan seterusnya. Hasil 

kajian menunjukkan bahawa terdapat empat konstruk kesihatan mental, 14 faktor 

mempengaruhi kesihatan mental dan empat kaedah mengatasi masalah kesihatan 

mental telah dikenalpasti. Selain konstruk ketakutan, konstruk-konstruk lain seperti 

kemurungan, kebimbangan dan tekanan mempunyai hubungan singnifikan yang 

rendah terhadap pencapaian akademik pelajar. Manakala pekali korelasi bagi 

kesemua konstruk kesihatan mental masing-masing berada pada antara -0.01 hingga -

0.30 menunjukkan kekuatan korelasi dengan pencapaian akademik pelajar adalah 

sangat rendah. Sebagai kesimpulan, kerangka kesihatan mental telah berjaya 

dihasilkan dan ia diharap dapat digunakan sebagai panduan dan rujukan kepada 

pelajar, pensyarah dan unit kauseling MTUN untuk membantu pelajar mengenalpasti 

tahap kesihatan mental serta mengatasi masalah yang berkaitan secara berkesan 

supaya pencapaian akademik pelajar tidak terganggu.   

ABSTRACT 

 

 

Mental health problems are now at worrying level when more and more suicide cases 

are reported either locally or abroad. Mental health problems may occur at all ages, 

including students pursuing in higher education institutions. Therefore, the main 

purpose of this study was to develop a mental health framework for the students in 

field of engineering and technology. The aforementioned framework was developed 

through exploring the mental health constructs, identifying the factors that influence 

mental health, and determining the efficient coping strategies to overcome mental 

health problems. In this research, the research design used was Exploratory 

Sequential Mixed Method which involved qualitative approach, namely systematic 

literature review and Fuzzy Delphi technique, as well as quantitative approach, 

namely survey method using questionnaire. The students who were pursuing 

bechelor degree program were randomly selected from the Malaysian Technical 

University Network (MTUN) as research respondents. In specific, a total of 14 

respondents were involved in qualitative phase, whereas 569 repondents participated 

in the survey. The qualitative data were analysed using thematic analysis, whereas 

the quantitative data were analysed using inferential statistics which included 

correlation and regression analysis. After assumption regresion analysis, 44  

respondents were removed, only 525 respondents were taken for further analysis.  

The results indicated that four mental health construts, 14 affecting factors of mental 

health and four coping strategies to overcome the mental health problem have been 

identified. Except the construct of fear, the other constructs, such as depression, 

anxiety and stress, had significant and weak relationship with academic achivement 

within the context of this research. While the correlation coefficients for all mental 

health constructs are between -0.01 and -0.30, showing that the strength of the 

correlation with student academic achievement is very low. In conclusion, this 

research has successfully produced the mental health framework that can be used as a 

guideline and reference for MTUN students, lecturers and counselling center in order 

to monitor students’ mental health status and overcome relevant problems so that the 

students’ learning performance is not affected. 

BAB 1 

 

 

 

PENDAHULUAN 

 

 

 

1.1 Pengenalan 

 

Malaysia sedang menuju ke arah pembentukan negara berpendapatan tinggi dan 

mempunyai kualiti hidup, juga merupakan sebuah negara berteknologi tinggi selari 

dengan matlamat dasar dan rancangan Malaysia ke-12. (Pejabat Perdana Menteri 

Malaysia, 2021). Dalam usaha merealisasikan pembentukan negara yang maju, 

terdapat pelbagai cabaran dan rintangan harus diharungi, antaranya adalah untuk 

membentuk masyarakat yang berilmu pengetahuan, kesejahteraan dan kualiti hidup 

yang tinggi serta pertumbuhan ekonomi yang stabil. Salah satu elemen yang boleh 

mengukuhkan asas negara maju adalah sistem pendidikan (Chankseliani, Qoraboyev 

dan Gimranova, 2020; Chang, et al, 2018; Chang, Sirat, Abdul Razak, 2018).  

Sistem pendidikan adalah penting bagi sesebuah negara kerana ia merupakan 

tunjang utama bagi melahirkan modal insan yang berkompeten dan berakhlak mulia 

(Mohd Sidi dan Mamat, 2016; Saad, 2015; Mansor, 2013). Terdapat beberapa faktor 

utama yang telah digariskan dalam Falsafah Pendidikan Kebangsaan (FPK) perlu 

dilaksanakan bagi menjamin penghasilan sumber manusia yang berilmu pengetahuan, 

inovatif dan kreatif, berdaya saing, dan fleksibel apabila berhadapan dengan pelbagai 

cabaran dan rintangan dalam alam pekerjaan (Mansor, 2013; Ahmad Anuar & Esa, 

2010). Justera itu, bagi memastikan sumber manusia yang berkualiti, maka perlunya 

memperkembangkan potensi individu yang seimbang dari segi intelek, rohani, emosi 

dan jasmani. Keempat-empat unsur tersebut perlu diterapkan dalam pendidikan 

untuk mencapai matlamat Kementerian Pendidikan dengan tujuan melahirkan 

graduan yang mampu memenuhi keperluan negara dan masyarakat. (Lubis, et al, 

2021; Kementerian Pendidikan Malaysia, 2021; Ismail, 2015; Md Yusof & Azman, 

2013).  

Namum sebaliknya, masyarakat kini lebih mementingkan kecemerlangan 

pencapaian akademik, kerana ibubapa mengharapkan anaknya berjaya dalam 

pelajaran supaya mendapat pekerjaan yang senang dan sumber pendapatan yang 

tinggi (Izat, 2021; Chan, 2020; Tarmiji, 2017; Abdul Ghani & Williams, 2014). 

Untuk mencapai hasrat tersebut, ramai ibubapa sanggup berkorban apa jua semata-

mata untuk memastikan anak mereka mendapat pencapaian akademik yang 

cemerlang dengan mengaturkan kelas tambahan atau kelas tuition selepas waktu 

sekolah. Oleh yang demikian, waktu lapang anak selalunya dipenuhi dengan aktiviti 

pembelajaran sehingga tiada masa untuk beriadah dan bersukan. Keadaan ini terjadi 

disebabkan kebanyakan ibubapa mengabaikan elemen rohani, emosi dan jasmani 

anak mereka dan beranggapan bahawa kecemerlangan pencapaian akademik adalah 

lebih penting daripada aspek-aspek tersebut (Samudin, 2018; Shahimi, 2018).  

Keadaan ini turut memberikan impak yang negatif terhadap pemikiran 

seseorang pelajar apabila melanjutkan pelajaran di Institusi Pendidikan Tinggi (IPT). 

Kehidupan pelajar berada di IPT adalah lebih kompleks di mana pelajar bukan sahaja 

perlu menumpukan perhatian terhadap akademik, tetapi juga berhadapan dengan isu 

yang berkaitan dengan  rakan sebaya, persekitaran pembelajaran, hubungan dengan 

ahli keluarga, sumber kewangan dan lain-lain lagi. Lebih-lebih lagi, sejak akhir tahun 

2019, dunia telah digemparkan dengan kehadiran Coronavirus Disease (COVID-19) 

yang telah memberikan kesan impak besar kepada semua sektor, termasuk sektor 

Pendidikan (Sajed dan Amgain, 2020). Penutupan sektor pendidikan secara fizikal 

telah membawa impak yang sangat besar kepada para pendidik dan pelajar. Sektor 

pendidikan masih tetap beroperasi dan dijalankan secara atas talian dari tempat 

kediaman masing-masing (Mohamad Yunus dan Mahat, 2021). Oleh itu, pelajar 

perlu bijak dalam mengadaptasikan situasi semasa agar mereka tidak tercicir dalam 

pelajaran. Kewujudan COVID-19, serta isu-isu yang lain telah memberi kesan yang 

sangat mendalam dari segi fizikal, mental, dan sosial sekaligus mengubah normal 

kehidupan setiap pelajar.  

Ketidakseimbangan seseorang individu daripada aspek fizikal, mental dan 

sosial akan memberi kesan terhadap  kesihatan mental pada individu tersebut (Raja, 

2020; Abdul Ghani, 2013). Kesihatan mental pada tahap yang serius akan 

menyebabkan pelbagai penyakit dalaman atau luaran jika tidak dikesan pada 

peringkat awal serta dirawat dengan segera. Selain itu, masalah kesihatan mental 

yang dihadapi oleh pelajar juga akan memberi impak secara langsung terhadap 

pencapaian akademik pelajar. Memandangkan kesihatan mental yang terjejas akan 

mendatangkan kesan yang memudaratkan pelajar, maka pihak-pihak yang terlibat 

seperti ibubapa dan IPT perlu memberi perhatian yang serius terhadap isu ini.  

 

 

1.2 Latar Belakang Masalah 

 

Usaha untuk membentuk seseorang individu yang berkaliber dan berilmu bukan 

hanya sekadar memberi penekanan terhadap pencapaian akademik, ia juga berkait 

rapat dengan kesejahteraan kesihatan mental seseorang dari aspek fizikal, sosial, 

rohani dan psikologi (Johari dan Ahmad, 2019; Saring, 2012). Isu yang berkaitan 

dengan kesihatan mental semakin meruncing dan telah sampai ke tahap yang amat 

membimbangkan di seluruh dunia. Berdasarkan data statistik daripada Pertubuhan 

Kesihatan Sedunia (WHO, 2017), sebanyak 792 juta penduduk menghadapi masalah 

kesihatan mental dan dianggar bahawa satu dalam empat individu mengalami 

sekurang-kurangnya sekali masalah kesihatan mental pada satu-satu ketika dalam 

kehidupan mereka. Statistik ini telah menunjukkan kadar peningkatan yang 

mendadak berbanding pada tahun 2014 sebanyak 500 juta penduduk.  

Daripada data tersebut, sebanyak 264 juta penduduk yang mengalami 

masalah kemurungan, manakala masalah kebimbangan pula mencatatkan sebanyak 

284 juta penduduk. Kedua-dua masalah kesihatan mental tersebut merupakan 

penyakit yang terbesar morbiditi di seluruh dunia (Dattani et al, 2021; WHO, 2017). 

Oleh hal demikian, isu kesihatan mental akan menjadi lebih membimbangkan jika 

tiada langkah pencegahan dan tindakan yang sesuai diambil untuk mengatasi 

masalah tersebut.  

Dalam konteks Malaysia pula, Kajian Morbiditi Kebangsaan IV yang telah 

dilaksanakan oleh Kementerian Kesihatan Malaysia pada tahun 2015 menunjukkan 

bahawa rakyat Malaysia yang berumur 16 tahun ke atas yang mempunyai masalah 

kesihatan mental mencatatkan peratusan sebanyak 29.2% atau bersamaan dengan 4.2 

juta penduduk. Jadual 1.1 menunjukkan kadar peratusan penduduk Malaysia berumur 

16 tahun ke atas yang mengalami masalah kesihatan mental berdasarkan tahun.  

Jadual 1.1: Kadar peratusan penduduk Malaysia berumur 16 tahun ke atas yang 

 mengalami masalah kesihatan mental (Awaluddin, Abd Ghani & Salleh, 2017) 

 

 
Kajian Tinjauan 

Kebangsaan dan 

Morbiditi 

Tahun Tempoh kajian 

yang dijalankan 

Tahun 

Laporan 

Kadar 

peratusan 

Purata  

I 1986-1996 10 1996 10.7 1.07 

II 1996-2006 10 2006 11.2 1.12 

III 2006-2011  5 2011 12.0 2.4 

IV 2011-2014 4 2015 29.2 7.3 

 

Berdasarkan Jadual 1.1, kadar peratusan pada tahun 2015 menunjukkan 

bahawa lebih daripada dua kali ganda peningkatan dalam tempoh sepuluh tahun iaitu 

daripada  11.2% pada tahun 2006 kepada 29.2% pada tahun 2015 (Awaluddin, Abd 

Ghani, Salleh, 2017). Daripada segi purata, nilainya telah meningkat daripada 1.07 

pada tahun 1996 kepada 7.30 pada tahun 2015. Tambahan pula, menurut 

Kanyakumari (2017),   empat  daripada sepuluh orang penduduk Malaysia 

mengalami  masalah kesihatan mental dalam kehidupan mereka dan nisbah tersebut 

dijangka akan meningkat. Peningkatan data statistik tersebut jelas menggambarkan 

masalah kesihatan mental dalam kalangan penduduk Malaysia semakin meruncing. 

Masalah kesihatan mental bukan sahaja dialami oleh golongan dewasa, malah 

golongan remaja dan pelajar juga merupakan mangsanya. National Institutes of 

Mental Health (2014) melaporkan bahawa satu daripada empat remaja iaitu kira-kira 

61.5 juta rakyat Amerika Syarikat telah mengalami masalah kesihatan mental. Bagi 

kumpulan pelajar pula, laporan dari American Psychological Association (2013) 

melaporkan sebanyak 41.6% pelajar mengalami masalah kebimbangan, 36.4% 

pelajar mengalami masalah kemurungan, dan 21% pelajar mempunyai masalah 

kesihatan mental yang serius. Keadaan ini lebih kurang sama di Negara China di 

mana Cheng (2010) menyatakan bahawa sebanyak 60% pelajar kolej mempunyai isu 

berkaitan kesihatan mental apabila menghadapi masalah pembelajaran ataupun 

masalah dalam kehidupan seharian mereka. Pelajar yang kekurangan daya ketahanan 

dalaman atau tidak mengetahui kaedah yang berkesan untuk melepaskan perasaan 

mereka merupakan punca masalah kesihatan mental dalam kalangan pelajar. 

Di Malaysia pula, Kajian Kesihatan dan Morbiditi Kebangsaan 2017 telah 

dijalankan kepada kira-kira 5.5 juta golongan remaja yang berumur 13 hingga 17 

tahun untuk mengetahui status kesejahteraan kesihatan mental remaja. Kajian 

mendapati prevalen kemurungan adalah 18.3% di mana 1 daripada 5 remaja 

mengalami gejala kemurungan, sebanyak 39.7%  iaitu 2 daripada 5 remaja 

mengalami kebimbangan, dan 1 daripada 10 remaja pula mengalami tekanan, iaitu 

sebanyak 9.6%.  

Menurut Haji Aripin et al (2021), masalah kemurungan, kebimbangan, dan 

tekanan merupakan masalah yang sering dihadapi oleh pelajar termasuk yang berada 

di pusat pengajian tinggi. Malaysia Mental Health Association (MMHA, 2011) telah 

mengeluarkan data statistik berkaitan masalah kesihatan mental yang melanda 

golongan pelajar termasuk pelajar universiti di Malaysia, di mana hasil analisisnya 

melaporkan sebanyak 17.1% pelajar mengalami kebimbangan pada tahap yang serius, 

5.2% mengalami kemurungan dan pelajar yang mengalami tekanan yang berlebihan 

pula mencapai 4.8%. Hasil ini menunjukkan bahawa isu kesihatan mental telah 

menjadi satu masalah yang semakin berleluasa di institusi pendidikan. Satu kajian 

telah dijalankan oleh Cheng & Cheng (2017) dengan melibatkan 100 responden 

pelajar daripada universiti tempatan untuk mengenalpasti tahap tekanan dan 

kesannya ke atas pencapaian akademik pelajar. Hasil analisis kajian tersebut telah 

membuktikan bahawa tekanan daripada persekitaran, harapan keluarga dan kerjaya 

masa depan mempunyai hubungan yang signifikan dengan pencapaian akademik 

pelajar. Hasil kajian ini, jelas menunjukkan bahawa tahap tekanan yang tinggi bukan 

sahaja memberi impak kepada kesihatan mental, tetapi juga mempengaruhi 

pencapaian akademik pelajar. 

Kesihatan mental pelajar berkait rapat dengan pembelajaran terutamanya bagi 

pelajar di IPT yang mengikuti program pengajian dalam bidang teknikal atau 

kejuruteraan. Wan Adam (2015) dan Syaid (2015) telah menjalankan kajian yang 

melibatkan tiga buah universiti teknikal di Malaysia untuk mengenalpasti tahap 

kesihatan mental pelajar MTUN. Dapatan mereka melaporkan sebanyak 29% 

daripada keseluruhan responden mengalami kebimbangan, 12.1% mengalami 

kemurungan dan yang mengalami tekanan berada pada kadar 6.2%. Selain itu, kajian 

juga dijalankan di sebuah universiti MTUN berkenaan dengan tahap kesihatan 

mental dalam kalangan pelajar oleh Lee dan Ahmad (2014), di mana hasilnya 

melaporkan sebanyak 27.05% pelajar berkecenderungan mengalami kebimbangan, 

6.8% pelajar berkecenderungan mengalami kemurungan dan 5% pelajar cenderung 

kepada tekanan.  

Kajian Wan Adam (2015), Syaid (2015), dan Lee & Ahmad (2014) 

menjalankan kajian dengan pengambilan sampel secara berstrata dan menggunakan 

borang soal selidik, hasil dapatan disimpulkan bahawa dalam 10 orang pelajar, 

hampir 3 orang pelajar mempunyai masalah kebimbangan, dan seorang pelajar 

mempunyai kemurungan dan tekanan pada tahap intervensi khusus, iaitu pada 

keadaan teruk dan sangat teruk. Ini telah membuktikan bahawa pelajar MTUN 

mengalami masalah kesihatan mental yang tidak disedari. Merujuk Heywood (2005), 

Simpson (2018), Brito et al., (2021) mengatakan bahawa pelajar yang beraliran sains 

dalam bidang kejuruteraan dan teknologi berhadapandengan kandungan silibus 

pembelajaran yang lebih rumit dan berat berbandingan dengan bidang-bidang lain. 

Ketidakupayaan dan kelemahan pelajar untuk menguasai serta mahir dalam teori dan 

pengiraan menyebabkan pelajar merasa bimbang dan murung yang berterusan 

tentang pencapaian akademik yang dijangka akan menurun serta kerjaya masa depan 

mereka (Wan Muda dan Azmi, 2017).   

Kajian yang lebih mendalam dilakukan oleh Vitasari, et al (2010) untuk 

mengkaji hubungan antara kebimbangan terhadap pembelajaran dan pencapaian 

akademik dalam kalangan pelajar kejuruteraan dengan melibatkan sebanyak 205 

pelajar daripada sebuah universiti teknikal (MTUN) di Malaysia. Hasil kajian 

mendapati bahawa terdapat hubungan negatif antara kebimbangan pelajar dan 

pencapaian akademik. Hubungan negatif tersebut menunjukkan bahawa pelajar 

mempunyai tahap kebimbangan yang tinggi menyebabkan pencapaian akademik 

yang rendah.  

Hasil kajian yang sama juga diperolehi dalam kajian Omar dan Mustaffa 

(2006) di mana dapatan kajiannya menunjukkan bahawa 26.1% pelajar IPTA yang 

mempunyai gejala kebimbangan dan 18.9% pelajar yang kemurungan menghadapi 

penurunan prestasi akademik. Hasil kajian ini juga setara dengan kajian daripada Ali, 

et al (2011); Al-Qaisy (2011); Shamsuddin, et al (2013); Hernandez, et al (2020); 

Agnafors dan Barmark (2021) yang menyimpulkan bahawa masalah kebimbangan 

menyebabkan prestasi akademik pelajar menurun secara mendadak.  

Masalah kesihatan mental yang mempunyai kaitan dengan kelemahan 

pencapaian akademik disebabkan oleh gangguan terhadap pemikiran, perasaan dan 

tingkah laku sehingga mengganggu fungsi normal dan kehidupan harian seseorang 

pelajar (Malaysia Mental Health Association, 2013). Terdapat beberapa faktor atau 

punca yang menyebabkan masalah kesihatan mental akan mempengaruhi pencapaian 

akademik pelajar, antaranya adalah faktor fizikal dan biologikal (Selvarajo dan 

Kamarul Arifain, 2020; Mind Wise, 2015; Azhar, 2014), sosial dan persekitaran 

(Abdul Kadir et al, 2018; Cheng & Cheng, 2017; Kumar & Bhukar, 2013), hubungan 

interpersonal (Son et al, 2020; Ali, et al, 2014; Shamsuddin, et al, 2013), dan 

akademik (Johari & Ahmad, 2019; Cheng & Cheng, 2017; Samsudin & Kevin Tan, 

2016; Shamsuddin, et al, 2013; Kumar & Bhukar, 2013;). Faktor-faktor yang 

mempengaruhi kesihatan mental seseorang pelajar merupakan punca utama yang 

menjejaskan kesejahteraan hidup dan pencapaian akademik pelajar. Dapatan 

daripada kajian di Amerika Syarikat menunjukkan  bahawa 50% pelajar yang 

berumur 14 tahun dan ke atas mengalami masalah kesihatan mental disebabkan oleh 

kemerosotan pencapaian akademik (U.S. Department of Education, 2006).  

Selain daripada kesan terhadap pencapaian akademik, masalah kesihatan 

mental juga akan mendatangkan masalah dari aspek fizikal seperti kesukaran untuk 

menumpu perhatian, kehadiran kelas yang rendah dan sakit kepala. Keadaan ini 

boleh mengakibatkan penyakit kronik jika gejala tersebut dianggap sebagai masalah 

kesihatan biasa. Masalah kesihatan mental yang serius akan menyebabkan seseorang 

kehilangan kawalan kendiri sehingga melakukan sesuatu perkara yang boleh  

membahayakan nyawa sendiri. Menurut Nor Ashaha (2019), isu kesihatan mental di 

Malaysia khususnya dalam kalangan anak muda amat serius dan perlu ditangani 

secara berkesan oleh semua pihak, lebih-lebih lagi apabila Kajian Kesihatan Mental 

Kebangsaan pada tahun 2017 menunjukkan sekurang-kurangnya 10% daripada 5.5 

juta belia di negara ini pernah terfikir untuk membunuh diri. Hasil kajian selaras 

dengan Abdul Ghani (2013) dan Ketua Pengarah Kesihatan Malaysia (2019) 

mendapati bahawa pelajar yang berumur 16 hingga 25 tahun merupakan golongan 

berisiko tinggi dalam membunuh diri atas pelbagai sebab dan salah satunya adalah 

berkaitan dengan masalah kesihatan mental.  

Salah satu faktor yang menyebabkan masalah kesihatan mental dalam 

kalangan pelajar di Malaysia yang semakin meningkat adalah kekurangan 

pengetahuan tentang kepentingan penjagaan kesihatan mental dan kurang inisiatif 

untuk mengambil berat terhadap kesihatan mental diri sendiri. Menurut Haji Talib 

dan Abdullah @ Mohd Nor (2020), Abdul Hamid (2019), Meor Safari et al (2011),  

kekurangan pengetahuan maklumat tentang kesihatan mental dalam kalangan pelajar 

dan masyarakat umum bukan sahaja berlaku di Malaysia, tetapi merupakan satu isu 

global yang melanda setiap negara di seluruh dunia.  

